
ᐱᒋᐊᓕᓵᖅᑎᓪᓗᒋᑦ ᐅᖃᐅᓯᐅᔪᑦ ᔭᐃᒥᓯ ᒪᑲᓐᔨᒧᑦ, ᑕᒻᒪᖅᓯᒪᔪᖅᓯᐅᖅᑎᓪᓗᐊᑕᖅ ᑎᑎᕋᕐᕕᖓᓂ ᑲᓇᑕᒥ 
 

ᐱᕙᓪᓕᐊᔪᓕᕆᔨᑦ ᑲᑎᒪᔪᑦ ᓵᖓᓂ 
 

ᑕᒻᒪᖅᓯᒪᔪᖅᓯᐅᖅᑎᑦ ᑲᓇᑕᒥ ᐅᓂᒃᑳᓕᐊᖓ ᓄᓇᕗᒻᒥ ᒪᓕᒐᓕᐅᕐᕕᖕᒧᑦ  
 

ᖃᐅᔨᒋᐊᒃᑲᓐᓂᕐᓂᖅ ᑕᒻᒪᖅᓯᒪᔪᖅᓯᐅᖅᑕᐅᔪᓂᑦ ᑎᒍᔭᐅᓯᒪᕝᕕᖕᓂ ᓄᓇᕗᒻᒥ—ᒪᓕᒐᓕᕆᔨᒃᑯᑦ 
 

ᓯᑎᐱᕆ 9, 2021 
 

1. ᐅᓐᓄᒃᓴᒃᑯᑦ. ᑐᑭᒧᐊᒃᑎᑦᑎᔩᓪᓗ ᓵᒻ ᕼᐊᓐᓅᔅ ᓕᓕᐊᓐ ᑲᑦᓅᕐᓗ ᐅᕙᒍᑦ ᖁᕕᐊᓱᒃᐳᒍᑦ ᐅᓪᓗᒥ 
ᐃᓚᒋᔪᓐᓇᕋᔅᓯ ᐅᖃᐅᓯᖃᕆᐊᖅᑐᖅᖢᑕ ᖃᐅᔨᒋᐊᖅᑕᐅᒃᑲᓐᓂᖅᑐᒥᒃ ᑕᒻᒪᖅᓯᒪᔪᖅᓯᐅᖅᑕᐅᔪᑦ 
ᐅᓂᒃᑳᖓᓂ ᑎᒍᔭᐅᓯᒪᕝᕕᑦ ᓄᓇᕗᒻᒥ ᐱᔾᔪᑎᒋᓪᓗᒋᑦ, ᑐᓂᖅᑲᐅᔭᑦᑎᓐᓂᒃ ᓄᓇᕗᒻᒥ ᒪᓕᒐᓕᐅᕐᕕᐅᑉ 
ᐅᖃᖅᑎᖓᓄᑦ.  

2. ᑕᕝᕙᓂ ᑕᒻᒪᖅᓯᒪᔪᖅᓯᐅᖅᑕᐅᔪᒥᑦ, ᖃᐅᔨᓴᓚᐅᖅᐳᒍᑦ ᒪᓕᒐᓕᕆᔨᒃᑯᑦ ᑲᔪᓯᑎᑦᑎᑦᑎᐊᕐᒪᖔᑦ 
ᓂᕈᐊᖅᑕᐅᓯᒪᔪᓂᑦ ᐊᑐᓕᖁᔭᐅᔪᓂᑦ ᐅᔾᔨᕆᔭᐅᔪᓂᓪᓗ ᐊᓄᓪᓚᒃᓯᖅᑐᑦ ᒪᒥᓴᖅᐸᒃᑐᑦ 
ᐊᐅᓚᑕᐅᓂᖏᑦ ᐱᔾᔪᑎᒋᓪᓗᒋᑦ ᐊᒻᒪᓗ ᑎᒍᔭᐅᓯᒪᕝᕕᖕᒥ ᐊᐅᓚᑦᑎᓂᕐᒥᒃ ᐋᖅᑭᒃᑕᐅᓚᐅᖅᑐᓂᑦ 
2015-ᒥ ᑕᒻᒪᖅᓯᒪᔪᖅᓯᐅᖅᑕᐅᔪᑦ ᐅᓂᒃᑳᖓᓂ ᓄᓇᕗᒻᒥ ᑎᒍᔭᐅᓯᒪᕝᕕᖕᓂ. ᖃᐅᔨᓴᓚᐅᕐᒥᔪᒍᑦ 
ᐱᓕᕆᐊᒃᓴᓂᒃ ᐃᖅᑲᓇᐃᔭᖅᑐᓕᕆᓂᕐᒥᒃ ᐊᐅᓚᑦᑎᓂᖅ ᐱᔾᔪᑎᒋᓪᓗᒍ, ᐅᑯᓂᖓᓗ ᐃᓱᒪᓕᕆᓂᕐᒧᑦ 
ᐃᑲᔪᖅᑐᐃᔨᑦ ᐃᖅᑲᓇᐃᔭᖅᑎᖏᓐᓄᑦ. ᖃᐅᔨᒋᐊᒃᑲᓐᓂᖅᖢᑕ, ᖃᐅᔨᓴᓚᐅᖅᐳᒍᑦ ᑕᒪᐃᓐᓂᒃ 7−ᓂᒃ 
ᑎᒍᔭᐅᓯᒪᕝᕕᖕᓂᑦ ᓄᓇᕗᒻᒥ.  

3. ᑖᓐᓇ ᑕᒻᒪᖅᓯᒪᔪᖅᓯᐅᕐᓂᖅ ᐱᒻᒪᕆᐅᕗᖅ ᐱᓕᕆᐊᒃᓴᓂᑦ ᓴᖅᑭᑎᑦᑎᓂᖅ ᐃᑲᔪᖅᑐᐃᔾᔪᑎᓂᓪᓗ 
ᑎᒍᔭᐅᓯᒪᔪᓄᑦ ᐊᑦᑕᕐᓇᙱᑦᑐᒥᑦ ᑲᒪᒋᔭᐅᑦᑎᐊᖅᑐᓂᒡᓗ ᐃᓂᖃᖅᑎᑦᑎᓪᓗᓂ 
ᒪᒥᓴᖅᐸᓪᓕᐊᑦᑎᐊᕈᓐᓇᕐᒪᑕ ᐃᓚᓕᐅᑎᕙᓪᓕᐊᒃᑲᓐᓂᕐᓗᑎᒡᓗ ᓄᓇᓕᖕᓄᑦ. ᐊᒻᒪᓗᑦᑕᐅᖅ, 
ᐊᐅᓚᑕᐅᑦᑎᐊᓕᕐᓗᓂ ᐃᖅᑲᓇᐃᔭᖅᑐᓕᕆᓂᖅ ᐱᒻᒪᕆᐅᒋᕗᖅ ᐃᖅᑲᓇᐃᔭᖅᑎᑖᕆᐊᖃᕐᓂᕐᒧᑦ 
ᐃᖅᑲᓇᐃᔭᖅᑎᖃᐃᓐᓇᕐᓂᕐᒧᓪᓗ.  

4. ᑕᒪᐃᓐᓂᒃ, ᖃᐅᔨᓚᐅᖅᐳᒍᑦ ᒪᓕᒐᓕᕆᔨᒃᑯᑦ ᐅᖃᐅᓯᖃᓚᐅᙱᑉᐳᑦ ᓈᒻᒪᙱᓕᐅᕈᑎᓂᒃ 
ᐊᓄᓪᓚᒃᓯᖅᑐᓂᑦ ᒪᒥᓴᖅᑎᑦᑎᓂᕐᒥᒃ ᐊᐅᓚᑦᑎᔪᓂᑦ ᑎᒍᔭᐅᓯᒪᕝᕕᖕᒥᓪᓗ ᐊᐅᓚᑦᑎᓂᕐᒥᒃ.  

5. 2015-ᒥ ᑕᒻᒪᖅᓯᒪᔪᖅᓯᐅᓚᐅᖅᑕᑦᑕ ᐊᔾᔨᐸᓗᒋᓪᓗᓂᐅᒃ, ᓱᓕ ᐃᑲᔪᖅᑕᐅᔭᕆᐊᓕᖕᓄᑦ ᐊᐅᓚᑕᐅᔪᑦ 
ᐱᔨᑦᑎᕋᐅᑎᖏᑦ ᐱᑕᖃᙱᓐᓂᐅᕗᑦᐃᓐᓇᕐᓄᑦ ᐊᓄᓪᓚᖅᓯᖅᑐᓄᑦ ᐊᑐᐃᓐᓇᐅᑎᑕᐅᕙᒃᑐᑦ. ᐅᓇ 
ᐆᒃᑑᑎᒋᓗᒍ, ᖃᐅᔨᓚᐅᖅᐳᒍᑦ ᐊᓄᓪᓚᒃᓯᖅᑐᑦ ᖃᐅᔨᓴᖅᑕᐅᔭᕆᐊᓕᑦ, ᐃᑲᔪᖅᑕᐅᔭᕆᐊᓕᖕᓂᒃ 
ᐊᐅᓚᑦᑎᓂᕐᒧᑦ ᐸᕐᓇᐅᑎᑦ, ᐊᒻᒪᓗ ᐊᓂᑎᑕᐅᓂᐊᖅᑐᓄᑦ ᐸᕐᓇᐅᑎᑦ ᐱᐊᓂᒃᑕᐅᓯᒪᓚᐅᙱᑉᐳᑦ 
ᑕᒪᐃᓐᓂᓕᒫᑲᓴᒃ ᐊᓄᓪᓚᒃᓯᖅᑐᑦ ᑐᖅᑯᖅᓯᒪᕝᕕᖏᓐᓂ ᖃᐅᔨᓴᖅᑕᑦᑎᓐᓂ. ᓱᓕᒃᑲᓐᓂᖅ, ᒪᓕᒐᓕᕆᔨᒃᑯᑦ 
ᐊᔪᕐᓇᖅᑐᖅᓯᐅᕈᑎᖃᓚᐅᖅᐳᑦ ᓴᖅᑭᑎᑦᑎᓂᕐᒥᒃ ᐊᓄᓪᓚᒃᓯᖅᑐᑦ ᐊᑐᕈᓐᓇᖅᑕᖏᓐᓂᒃ 
ᐊᔾᔨᒌᙱᑦᑐᓂᒃ ᐱᓕᕆᐊᒃᓴᓂᒃ ᐱᔨᑦᑎᕋᐅᑎᒋᔭᕆᐊᓕᖏᓐᓂᒡᓗ ᑎᒍᔭᐅᓯᒪᕝᕕᖕᓂ ᓇᓂᑐᐃᓐᓇᖅ 

ᐊᓄᓪᓚᒃᓯᖅᑐᑦ ᒪᒥᓴᖅᑎᑕᐅᕙᒃᑐᑦ ᐃᑲᔪᖅᑐᖅᑕᐅᖁᓪᓗᒋᑦ ᐊᒻᒪ ᓄᓇᓕᖕᓄᑦ 
ᐃᓚᓕᐅᑎᕙᓪᓕᐊᑦᑎᐊᒃᑲᓐᓂᖁᓪᓗᒋᑦ. ᐱᖃᓯᐅᑎᓪᓗᒍ ᐃᓱᒪᓕᕆᔨᒧᑦ ᐱᔨᑦᑎᕋᖅᑎᖃᕈᓐᓇᕐᓂᖅ.  

6. ᖃᐅᔨᓚᐅᖅᐳᒍᑦ ᐃᖃᓗᖕᓂ ᒪᕐᕉᖕᓂᒃ ᑎᒍᔭᐅᓯᒪᕝᕕᒃᓵᖕᓂᒃ ᓴᓇᔭᐅᔪᖃᓕᖅᑎᓪᓗᒍ, ᒪᓕᒐᓕᕆᔨᒃᑯᑦ 
ᐱᕚᓪᓕᖅᑎᑦᑎᓚᐅᖅᐳᑦ ᐃᓄᒋᐊᓗᐊᖃᑦᑕᖅᑐᑦ ᑲᒪᒋᔭᐅᖁᓪᓗᒋᑦ ᐃᓂᑦᑎᐊᕙᖃᙱᑦᑐᓪᓗ ᐊᖑᑏᑦ 
ᑎᒍᔭᐅᓯᒪᔪᑦ ᐃᑲᔪᖅᑕᐅᕝᕕᖕᒥ. ᑭᓯᐊᓂ, ᓄᓇᕗᒻᒥ ᐊᕐᓇᐃᑦ ᑎᒍᔭᐅᓯᒪᕝᕕᖓ ᓈᒻᒪᓚᐅᙱᓚᖅ 
ᐱᔭᕆᐊᓕᖏᓐᓄᑦ, ᐊᒻᒪᓗ ᐃᓂᖃᑦᑎᐊᙱᖦᖢᑎᒃ ᒪᒥᓴᖅᑎᑦᑎᓂᕐᒧᑦ ᐱᓕᕆᐊᖑᑎᑕᐅᕙᒃᑐᓄᑦ. 

7. ᒪᓕᒐᓕᕆᔨᒃᑯᑦ ᓄᑖᒥᒃ ᐊᑐᕈᓐᓇᖅᑐᒥᒃ ᐊᑐᓕᖅᑎᑦᑎᓚᐅᖅᐳᑦ ᐃᓄᑑᑎᑕᐅᖃᑦᑕᖅᑐᑦ 
ᐊᓄᓪᓚᒃᓯᖅᑐᑦ ᐃᓄᑑᑎᑕᐅᓕᕌᖓᒥᒃ ᕿᓚᒻᒥᐅᓂᖅᐹᖑᖃᑦᑕᖁᓪᓗᒋᑦ ᐊᔪᕐᓇᙱᓐᓂᓕᒫᖓᓂ. 
ᑭᓯᐊᓂᓕ, ᒪᓕᒐᓕᕆᔨᒃᑯᑦ ᐊᑐᐊᒐᖃᓪᓚᑦᑖᙱᓚᑦ, ᐱᓕᕆᔾᔪᓯᕐᓂᑦ, ᐅᕝᕙᓘᓐᓃᑦ ᐱᓕᒻᒪᒃᓴᕈᑎᓂᒃ 
ᐊᓄᓪᓚᒃᓯᖅᑐᑦ ᐃᓄᑑᑎᑕᐅᑎᓪᓗᒋᑦ ᑖᓐᓇ ᓄᑖᖅ ᐊᑐᖅᑕᐅᔪᓐᓇᖅᑐᖅ ᒪᓕᒡᓗᒍ. 
ᐃᓄᑑᑎᑕᐅᖃᑦᑕᖅᑐᑦ ᐊᓄᓪᓚᒃᓯᖅᑐᒥᑦ ᐅᓗᕆᐊᓇᖅᑐᒦᓕᖅᑎᑦᑎᔪᓐᓇᖅᐳᖅ ᐃᓱᒪᒃᑯᑦ ᑎᒥᒃᑯᓪᓗ 
ᖃᓄᐃᙱᑦᑐᒧᑦ.  

8. ᑭᖑᓂᖓᓂ ᑕᒻᒪᖅᓯᒪᔪᖅᓯᐅᖅᑕᑦᑎᓐᓂ, ᖃᐅᔨᓚᐅᖅᐳᒍᑦ ᖃᔅᓯᑲᓪᓚᐃᑦ ᐊᓄᓪᓚᒃᓯᖅᑐᑦ 
ᐃᓄᑑᑎᑕᐅᖃᑦᑕᓚᐅᖅᐳᑦ ᐅᓪᓗᓄᑦ ᖁᓕᓄᑦ ᐅᖓᑖᓄᓪᓘᓐᓃᑦ. ᒫᓐᓇ ᑕᒻᒪᖅᓯᒪᔪᖅᓯᐅᖅᑕᑦᑎᓐᓂ, 
ᖃᐅᔨᕗᒍᑦ ᐃᓄᑑᑎᑕᐅᕙᒃᑐᑦ ᐅᓄᕐᓂᖅᓴᐃᑦ ᐅᓪᓗᑦ ᒪᕐᕉᒃ ᑐᖔᓃᖃᑦᑕᓕᖅᐳᑦ.  

9. 2015-ᒥ ᑕᒻᒪᖅᓯᒪᔪᖅᓯᐅᓚᐅᖅᑕᑦᑎᓐᓂ, ᖃᐅᔨᓚᐅᖅᐳᒍᑦ ᐊᑲᐅᙱᓕᐅᕈᑎᖃᕐᓂᖏᓐᓂᒃ 
ᐊᓄᓪᓚᒃᓯᕐᕕᖕᒥ ᕿᓂᖅᑕᐅᕙᒃᑐᑦ, ᐃᑭᑦᑐᖃᓕᖅᐸᑦ ᐊᔪᕈᓐᓃᖅᓴᖅᐸᒃᑐᑦ ᖃᐅᔨᓴᖅᑕᐅᕙᒃᑐᓪᓗ 
ᐊᓂᔭᕆᐊᖃᓕᕐᓂᖅᐸᑕ ᐊᔪᕈᓐᓃᖅᓴᖅᐸᒃᑐᑦ ᐃᑲᔪᖅᑕᐅᕝᕕᖕᒥ ᐊᒻᒪ ᑲᖏᖅᖠᓂᕐᒥ ᒪᒥᓴᕐᕕᖕᒥ. 
ᖃᐅᔨᒋᐊᒃᑲᓐᓂᖅᑕᑦᑎᓐᓂᒃ ᑕᒻᒪᖅᓯᒪᔪᖅᓯᐅᖅᑕᐅᔪᒥᑦ ᖃᐅᔨᓚᐅᖅᐳᒍᑦ, 
ᑕᒻᒪᖅᓯᒪᔪᖅᓯᐅᕐᓂᓕᒫᑦᑎᓐᓂ, ᐱᖓᓱᑦ ᑎᒍᔭᐅᓯᒪᕝᕕᑦ 7−ᖑᓪᓗᑎᒃ−ᕿᑭᖅᑖᓗᖕᒥ ᐃᑲᔪᖅᑕᐅᕕᒃ 
ᐅᑯᐊᓗ ᒪᑭᒋᐊᕐᕕᒃ ᐊᒻᒪ ᐅᑕᖅᑭᕕᒃ−ᐃᑭᑦᑐᖃᓕᖅᐸᑦ ᐊᔪᕈᓐᓃᖅᓴᖃᑦᑕᖅᐳᑦ ᐱᔭᕆᐊᖃᓕᕌᖓᑦ. 
ᐊᒻᒪᓗ, ᖃᐅᔨᓚᐅᖅᐳᒍᑦ ᒪᓕᒐᓕᕆᔨᒃᑯᑦ ᑐᑭᒧᐊᒍᑎᖏᓐᓂᒃ ᒪᓕᙱᑉᐳᑦ ᐊᓄᓪᓚᒃᓰᕕᖕᒥ 
ᖃᐅᔨᓴᖅᑎᑦᑎᖃᑦᑕᕐᓗᑎᒃ ᓈᒻᒪᒃᓯᔭᕌᖓᑦ ᐊᒻᒪ ᐊᓂᑲᐅᑎᒋᔭᕆᐅᖅᓴᕙᒡᓗᑎᒃ.  

10. ᒪᓕᒐᓕᕆᔨᒃᑯᓐᓂ ᐅᓄᖅᑐᑦ ᐃᓐᓄᒃᑕᐅᓯᒪᓚᐅᙱᑉᐳᑦ ᐃᖅᑲᓇᐃᔭᖅᑎᒋᔭᐅᔭᕆᐊᖃᓪᓚᕆᒃᑐᑦ 
ᐊᐅᓚᑦᑎᔪᓐᓇᐃᓪᓕᓪᓗᑎᒃ ᑎᒍᔭᐅᓯᒪᕝᕕᖕᓂ ᐊᑦᑕᕐᓇᖅᑐᒦᑎᑦᑎᑦᑕᐃᓕᒪᓗᑎᒡᓗ ᐊᓄᓪᓚᒃᓯᖅᑐᓂᑦ 
ᐃᖅᑲᓇᐃᔭᖅᑎᖏᓐᓂᒡᓗ. ᐅᓇ ᐆᒃᑑᑎᒋᓗᒍ, ᒫᔾᔨᐅᑉ ᓄᙳᐊᓂ 2020-ᒥ, ᐃᖅᑲᓇᐃᔭᖅᑎᓕᒫᖏᑦ 
ᐃᓐᓄᒃᑕᐅᓯᒪᙱᑦᑐᑦ 28-ᐳᓴᓐᖑᓚᐅᖅᐳᑦ ᒪᓕᒐᓕᕆᔨᒃᑯᓐᓂ. ᑎᒍᔭᐅᓯᒪᔪᓕᕆᔨᑦ ᐱᓕᕆᕝᕕᖓ 
ᐃᖅᑲᓇᐃᔭᖅᑐᓕᕆᓂᕐᒧᑦ ᐸᕐᓇᐅᑎᖃᓚᐅᙱᑉᐳᖅ ᐃᖅᑲᓇᐃᔭᖅᑎᒃᓴᖅᓯᐅᕐᓂᖅ 
ᐃᖅᑲᓇᐃᔭᖅᑎᖃᐃᓐᓇᕐᓂᕐᓗ ᑲᒪᒋᔭᐅᖁᓪᓗᒋᑦ  ᐊᒃᓱᕈᕐᓇᖅᑐᖅᓯᐅᕐᓇᖅᑐᑦ.  

11.  ᒪᓕᒐᓕᕆᔨᒃᑯᑦ ᖃᓄᖅᑑᕈᒪᓪᓚᑦᑖᖅᐳᑦ ᐊᑲᐅᙱᓕᐅᕈᑕᐅᔪᑦ ᑲᒪᒋᔭᐅᖁᓪᓗᒋᑦ 
ᑕᒻᒪᖅᓯᒪᔪᖅᓯᐅᖅᑕᐅᔪᒥᑦ ᐅᖃᐅᓯᐅᓚᐅᖅᑐᑦ. ᐆᒃᑑᑎᒋᓗᒍ, ᐱᓇᔪᒃᐸᓪᓕᐊᓕᓚᐅᖅᐳᑦ 
ᐊᔾᔨᒌᓕᖅᑎᑦᑎᔪᒪᓪᓗᑎᒃ ᒪᓕᒐᓕᕆᔨᒃᑯᓐᓂ ᐱᓕᕆᐊᖑᕙᓪᓕᐊᔪᑦ ᐃᑲᔪᖅᑕᐅᔭᕆᐊᓕᖕᓂᑦ 
ᐊᐅᓚᑦᑎᓂᕐᒥᒃ, ᓄᑖᒥᒃ ᖃᕆᓴᐅᔭᒃᑯᑦ ᑐᖅᑯᖅᑐᐃᕝᕕᖕᒥ ᓴᖅᑭᑎᑦᑎᓗᑎᒡᓗ ᒪᓕᒐᓕᕆᔨᒃᑯᑦ 
ᐊᐅᓚᑦᑎᑦᑎᐊᕐᓂᖅᓴᐅᖁᓪᓗᒋᑦ ᑎᑎᕋᖅᐸᓪᓕᐊᕙᒡᓗᑎᒡᓗ ᐊᓄᓪᓚᒃᓯᖅᑐᑦ 



     
 

ᓄᓇᕗᒻᒥ ᒪᓕᒐᓕᐅᕐᕕᒃ, ᓯᑎᐱᕆ 9, 2021 

ᐱᔨᑦᑎᕋᖅᑕᐅᔾᔪᑎᖏᓐᓂᒃ. ᓄᑖᒥᒃ ᖃᕆᓴᐅᔭᒃᑯᑦ ᑐᖅᑯᖅᑐᐃᕝᕕᖕᒥ ᓴᖅᑭᑎᑦᑎᓂᐊᕐᒥᔪᑦ 
ᒪᓕᒐᓕᕆᔨᒃᑯᑦ ᐋᖅᑭᒃᓱᐃᑦᑎᐊᕐᓂᖅᓴᐅᖁᓪᓗᒋᑦ ᑎᒍᔭᐅᓯᒪᕝᕕᖕᒥ ᐃᖅᑲᓇᐃᔭᖅᑎᖏᑕ ᐃᑲᕐᕋᖏᓐᓂᒃ 
ᐊᐅᓚᑦᑎᓗᑎᒡᓗ ᐃᑲᕐᕋᓕᐊᑦ ᐅᖓᑖᓂ ᐃᖅᑲᓇᐃᔭᖅᐸᒃᑐᓂᑦ.  

12. ᒪᓕᒐᓕᕆᔨᒃᑯᑦ ᐊᖏᓚᐅᖅᐳᑦ ᑕᒪᐃᓐᓂᒃ ᐊᑐᓕᖁᔭᐅᔪᓂᑦ. ᐊᑐᓕᖁᔭᐅᔪᑦ ᑲᔪᓯᑎᑕᐅᑦᑎᐊᕐᓗᑎᒃ 
ᐱᒻᒪᕆᐅᓂᐊᖅᐳᖅ ᒪᓕᒐᓕᕆᔨᒃᑯᓐᓄᑦ ᑲᔪᓯᑎᑦᑎᔪᓐᓇᖁᓪᓗᒋᑦ ᑎᒍᔭᐅᓯᒪᔪᓕᕆᔾᔪᑎᓂᒃ ᒪᒥᓴᕐᓂᕐᒥᒃ 
ᐊᒻᒪ ᓄᓇᓕᖕᓄᑦ ᐃᓚᓕᐅᑎᕙᓪᓕᐊᑦᑎᐊᒃᑲᓐᓂᕐᓂᕐᒥᒃ ᓴᖅᑭᔮᖅᑎᑦᑎᒃᑲᓐᓂᖅᑐᒥᒃ ᑲᑐᔾᔨᖃᑎᒌᓄᑦ 
ᐊᒻᒪᓗ ᐊᑦᑕᕐᓇᙱᑦᑐᒦᑎᑦᑎᑦᑎᐊᕐᓗᓂ ᑲᒪᒋᔭᐅᑎᑦᑎᑦᑎᐊᕐᓗᓂᓗ ᐃᖅᑲᓇᐃᔭᖅᑎᓂᒃ 
ᐊᓄᓪᓚᒃᓯᖅᑐᓂᓪᓗ. 

13. ᐱᒋᐊᓕᓵᖅᑎᓪᓗᒋᑦ ᐅᖃᐅᓯᕆᔭᒃᑲ ᐃᓱᓕᑉᐳᑦ. ᖃᓄᑐᐃᓐᓇᖅ ᐊᐱᖅᑯᑎᒃᓴᖃᕈᔅᓯ ᑭᐅᔭᕆᐊᒃᓴᖅ 
ᖁᕕᐊᓱᖕᓂᐊᖅᐳᖓ.  

 




